
Ракаў – старадаўняя мясціна, 

Перазвон палёў, бароў і рэк, 

Ракаў – мая любая Радзіма, 

Мне тут мілы кожны чалавек.

Кожны чалавек памятае той куточак, дзе нарадзіўся, дзе прайшло яго маленства. Успаміны дзяцінства застаюцца на ўсё жыццё самымі яркімі, светлымі, добрымі.

Мне вельмі пашчасціла нарадзіцца ў самым прыгожым і лепшым кутку Беларусі – Ракаве. Праз Ракаў працякае рака Іслач. Што датычыцца яе прыгажосці, маляўнічасці берагоў, то самы здольны мастак слова не зможа перадаць на паперы ўсёй чароўнасці яе красы. У рэчцы спрадвеку водзіцца шмат рыбы, а ў лясах на яе берагах – ласі, алені, лісіцы, ваўкі, зайцы.

Лясы таксама нягледзячы на пару года зачароўваюць сваёй прыгажосцю. Самы заўзяты грыбнік можа тут адпачыць і назбіраць поўны кошык баравікоў. Але славіцца наш родны куточак не толькі сваёй маляўнічасцю, а і культурнымі і прыроднымі помнікамі. І я хачу прапанаваць вам падарожжа па нашаму мястэчку.

Падарожжа наша пачынаецца з месца, якое носіць назву “У Крыжы”. Зараз гэта помнік рэспубліканскага значэння. Паданне, запісанае са слоў ракаўскіх старажылаў у пачатку 40-х гадоў 19ст, сведчыць: яшчэ ў 15 стагоддзі аднаму з мясцовых жыхароў, хвораму і сляпому, з’явілася ікона Божае Маці з Прадвечным Богадзіцем. “Этот слепец, руководимый внутренним влечением, ушел за местечко в селе, откуда долго возвратиться не мог – заблудился. Усталый и томимый жаждою слепец, ища выхода из леса, неожиданно нашел источник, в полуверсте за Раковом, из которого он утолил свою жажду, а затем прозрел. Прозревши, слепец стал на колении возблагодарил Бога за чудесное исцеление, а при этом увидел на дереве у источника лик Божией Матери с Предвечным Младенцем” . Гэты чалавек, на якога сышла літасць Божая, сабраў ахвяраванні вернікаў і прыняў самы дзейсны ўдзел у заснаванні новага храма – Крыжаўздзвіжанскай царквы і сюды ж перадаў знойдзеную ім цудадзейную ікону Божае Маці.

Прадаўжаем наша падарожжа. Праз некалькі соцен метраў трапляем на каталіцкія могілкі. Пры ўваходзе на могілкі размешчана брама – званіца – трохпралётная арка з цэнтральным лучковым праездам. Па восі аркі стаіць, пабудаваная панамі Здзяхоўскімі ў 1862 годзе, каменная капліца св. Ганны. 

Далей запрашаю вас да берага Іслачы. Калі рухацца ўздоўж яе левага берага, то праз метраў 100 нам адкрыецца цудоўны агляд ракаўскага гарадзішча, якое местачкоўцы называюць “Валамі”.Пляцоўка гарадзішча авальная, памерам 52-22м, умацавана валамі і равамі. Вышыня валоў 2 м, глыбіня равоў 0,3-0,4 м. Вядома з канца 19 ст. Абследавана ў 1976 г. Э.М.Зайкоўскім, у 1979 г. А.Р.Мітрафанавым. Пры раскопках былі знойдзены рэшткі ляпнога посуду ,на паверхні былі сабраны дробныя абломкі ляпнога і ганчарнага посуду. Знаходкі адносяцца да культуры штрыхаванай керамікі.

З гарадзішча адкрываецца маляўнічы краявід Ракава, цэнтральнае месца ў якім належыць велічнаму будынку касцёла, да якога мы і накіроўваемся, перасякаючы Іслач па навясным мосце насупраць Храма.

Поўная назва касцёла –Маці Божай Ружанцовай і Святога Дамініка. Першы касцёл, драўляны, быў пабудаваны з сасновага таварнага дрэва віленскімі ваяводамі, князем Іеранімам, Канстанцыяй Сапегавай, Сангушкамі 1 студзеня 1676 года. У 1808 г. пад час пажару ў Ракаве касцёл згарэў. На яго месцы пабудавалі новы, каменны з белай цэглы. 18 мая ксёндз Карповіч заклаў і асвяціў вуглавы камень пад будову новай святыні. У 1906г. будаўніцтва было паспяхова закончана і 1 кастрычніка касцёл быў асвечаны ў імя Найсвяцейшай Марыі Панны Ружанцовай.

Калі прайсці яшчэ некалькі крокаў улева, мы апынёмся на вуліцы Паштовай. Насупраць касцельнай агароджы ўзвышаюцца сцены велічнага каменнага падмурка. Выгляд гэтых сцен адразу пераконвае нас у тым, што будынак, які яны трымалі, меў сталы ўзрост.Усяго 100 гадоў назад местачкоўцы мелі шчасце бачыць і сам будынак з прыгожымі драўлянымі лесвіцамі. На жаль, і сама пабудова была драўлянай. Таму, калі па неахайнасці гаспадароў успыхнуў пажар, выратаваць што-небудзь не было магчымасці. Будынак жа гэты даў назву ўсёй вуліцы. У 19 ст. тут размяшчалася Ракаўская пошта. Праўда, гэтым фактам здзівіць каго-небудзь цяжка, бо ў тыя часы гэта бало нормай. Незвычайнасць жа Ракаўскай пошты ў тым, што пры актыўнай падтрымцы мясцовых паноў Здзяхоўскіх, 3 кастрычніка 1890 г. у Ракаве пачаў працаваць і тэлеграф, адзін з першых на Беларусі. Сюды ж, на Ракаўскую пошту, прыходзілі лісты Льва Талстога, які вёў перапіску з нашым славутым земляком Мар’янам Здзяхоўскім. У ракаўскім маёнтку Здзяхоўскіх была ўстаноўлена і адна з першых тэлефонных ліній.

Мы ж крочым па вуліцы Чырвонаармейскай да цэнтральнай плошчы Ракава. На ёй, як і на любой цэнтральнай плошчы, можна ўбачыць адразу некалькі цікавых аб’ектаў. Але самым значным у нашым мястэчку, бясспрэчна, з’яўляецца Праабражэнская царква, пабудаваная ў 1793г. з цэглы.Са старажытных часоў у Ракаве існавалі дзве праваслаўныя царквы: Спасапраабражэнская і Богаяўленская. Абедзве яны былі драўляныя. Месцазнаходжанне іх невядома, хаця можна меркаваць, што Праабражэнскі Храм стаяў недалёка ад пазней адбудаванай каменнай царквы, якая захавалася да сёняшняга дня.

Пра Богаяўленскую царкву не захавалася ніякіх звестак. Аб Праабражэнскай царкве вядома толькі тое, што напрыканцы 17-га ст. яе адбудавалі занава.Адзінай каштоўнасцю, якая захавалася з тых часоў, з’яўляецца Евангелле, выдадзенае ў 1690 г. На ім маецца надпіс “Благословением Святейших черверопрестольных Патриархов, тщанием и иждивением братства львовского Ставропигионального, храма Успения Пресвятых Богородицы”. Як гэта Евангелле трапіла ў Ракаў, застаецца невядомым. 

У 1735 г. настаяцель манастыра а. Адрыян Панкоўскі, атрымаўшы благаславенне кіеўскага мітрапаліта Афанасія Шаптыцкага, заснаваў у мястэчку брацтва Святой Праведнай Ганны і з дапамогай братчыкаў заклаў каменную царкву. Але будаўніцтва зацягнулася на доўгія дзесяцігоддзі. Толькі ў 1793 г. работы па ўзвядзенню храма ў асноўным скончыліся, а 16 верасня таго ж года храм быў асвечаны настаяцелем Ляданскага Св.Благавешчанскага манастыра а. Фадзеем Лебядзінскім.

Мы збочваем з вуліцы Чырвонаармейскай і падыходзім да звычайнай хаты, дзе В.П. Рагойша разам з жонкай Таццянай Вячаславаўнай Кабржыцкай з дапамогай сваіх сыноў ваўласным доме адкрыў музей 

поліэтнічнай культуры. У музеі сабраны матэрыялы пра сувязі з Ракаўскім краем выдатных людзей многіх нацыянальнасцей, не толькі беларусаў (Вінцэнт Дунін-Марцінкевіч, Янка Купала, Стары Улас, Андрэй Зязюля), але і рускіх (Леў Талстой, Аляксандр Бястужаў – Марлінскі), палякаў (Мар’ян і Казімір Здзяхоўскія. Эліза Ажэшка, Сяргей Пясецкі), яўрэяў (Уры Фінкель), украінцаў.

Пачэснае месца сярод экспанатаў музея займае мемарыяльны куток Уладзіміра Караткевіча. Вось “халасцяцкая канапа” пісьменніка з камодам – столікам, на якой ён не толькі спаў, сядзеў, чытаў і пісаў, ствараючы “Каласы пад сярпом тваім”, “Чорны замак Альшанскі” і іншыя шэдэўры.Прыцягваюць да сябе малюнкі Караткевіча. Вось невялікі альбом з малюнкамі-шаржамі, створаны пісьменнікам яшчэ ў 1967 г.Адным словам, у музеі шмат цікавага і незвычайнага. 

Амаль насупраць полімэтнічнага музея В.П.Рагойшы знаходзіцца “Арт-галерэя” братоў Янушкевічаў. У галерэі можна ўбачыць не толькі мастацкія творы, створаныя братамі, але і помнікі гісторыі нашай краіны.

На гэтым наша падарожжа заканчваецца. Але лепш адзін раз убачыць, чым сто разоў пачуць.

ЗАПРАШАЕМ ВАС У РАКАЎ!!!

 Пожалуйста, подождите

 ﻿﻿ 

